
INTRODUCCIÓN 
 

Esta reflexión sobre medios de comunicación e xuventude non consisti-
rá en facer un tratado pedagóxico verbo do efecto daqueles no proceso de 
desenvolvemento intelectual e emocional no tránsito da mocidade á madu-
rez. Tampouco pretende este texto realizar unha profunda análise socio-
lóxica sobre a participación da mocidade nos medios de comunicación na 
era da chamada «sociedade da información». 

O modesto obxectivo que nos propoñemos dende o Sindicato Nacional 
de CC.OO. de Galicia é o de contribuír a ampliar o debate sobre como os 
medios de comunicación tratan a xuventude e como reflicten os problemas 
que lle atinxen, poñendo o acento sobre todo na súa situación socioeco-
nómica. Xurdirán, xa que logo, as cuestións relacionadas co mundo socio-
laboral en xeral e o seu reflexo nos medios de comunicación. 
 

A MOCIDADE ESTEREOTIPADA 
 

A visión que sobre a mocidade ofrecen os medios de comunicación so-
cial como masa acrítica e desideoloxizada é a preponderante hoxe en día. 
Normalmente, represéntase os mozos como seres individualistas e egoís-
tas que só procuran o benestar propio e perpetuar a súa condición de in-
dividuos sen responsabilidades, inmersos ad aeternum no que os expertos 
dan en chamar «moratoria psicosocial». Táchase de apática, de confor-
mista, pero cando a xuventude é protagonista dunha protesta ou reivindi-
cación é acusada de violenta e incivismo. Incluso cando os medios de co-
municación tentan resaltar as virtudes da mocidade actual, estas quedan 
reducidas, no mellor dos casos, á vinculación dunha gran parte dos mozos 
e mozas á defensa dos dereitos humanos ou a interiorización doutros valo-
res fundamentais como o da solidariedade. Isto, que semella unha visión 
positiva da xuventude, antítese da anterior, supón de seu o afondamento 
na idea da xente nova como unha masa acrítica, ao desvincular a defensa 
destes valores da ideoloxía política. Velaí unha cuestión fundamental, que 

se complementa co desprestixio da política e das ideoloxías; baléiranse de 
contido valores como a solidariedade ou a ecoloxía e introdúcense dentro 
do politicamente correcto ata o punto de mercantilizalos e convertelos na 
base dunha campaña publicitaria, mesmo en produtos vendibles (seguro 
que todos e todas lembramos anuncios de produtos que ofrecían un 0,7 do 
seu custo ás ONG). Respecto a isto, cómpre resaltar unha ilustrativa ase-
veración do periodista e escritor Eduardo Galeano sobre o que significa 
baleirar de contido certos valores: «La ecología apolítica es lo más pare-
cido que hay a la jardinería». Así, abonda con follear calquera medio de 
comunicación para observar os estereotipos que se lle atribúen á xuven-
tude actual e comprobar os arriba enumerados e mais algún outro. 
 

MOCIDADE E NOTICIAS 
 

Estas afirmacións son observables, concretamente, no eido informati-
vo, onde a mocidade, cando aparece, faino sempre ligada a temas como o 
‘botellón’ ou as desfeitas na vía pública, ou a violencia en xeral. Outro te-
ma ao que sempre se vencella a xuventude nas noticias é o dos accidentes 
de tráfico que, pola súa vez, se ligan ás «noites de festa» dos sábados e 
venres. Sendo conscientes do elevadísimo número de accidentes de tráfico 
nos que as vítimas son xente nova, e sen minusvalorar en ningún momento 
a traxedia humana que hai detrás cada sinistro, cómpre salientar que, cu-
riosamente, nas estatísticas da DGT o perfil do accidentado é o dun condu-
tor de máis de 15 anos de experiencia que viaxa por estrada en domingo (o 
día da semana en que se producen máis accidentes). 

Cómpre resaltar que moitas das visións e análises dos medios de comu-
nicación sobre a violencia xuvenil parten dunha criminalización inicial so-
bre a que despois se verten unha serie de reflexións paternalistas nas que 
causa e consecuencia comezan e rematan na mocidade mesma. A violencia 
nas aulas é un claro exemplo disto, o mesmo cós enfrontamentos nas rúas; 
ata se chega a meter no mesmo saco estes casos e os incidentes que no 
contexto dunha protesta democrática poidan xurdir. A vinculación non é 
inocente e trata de equiparar as liortas na rúa coa deriva violenta que 
unha mobilización, coma tal nun contexto de conflito laboral, poida ter. 

A situación laboral dos mozos e mozas e o seu reflexo nos medios de 
comunicación merece unha especial atención, e para o noso sindicato é 
unha preocupación constante. As noticias de índole laboral non adoitan 
ter un espazo constante na información dos medios e poucas veces son 
cabeceira de noticiarios; e cando o son, refírense ou a traxedias en for-
ma de accidentes laborais, ou a incidentes violentos ocorridos no devir 
dun conflito laboral. Tamén, pero non sempre, acostuman ocupar por-
tadas os grandes acordos de concertación social. Así, as noticias de con-
tido laboral vense reducidas decote a meros comentarios nos medios de 

comunicación local. O mesmo ocorre coas denuncias que os sindicatos 
poden facer sobre unha determinada situación. 

Neste contexto, resulta obvio cal é a dimensión que alcanzan as noti-
cias relacionadas coa situación laboral da mocidade. Esta plásmase como 
unha «situación gueto», illada do contexto socioeconómico xeral. A moci-
dade sofre precariedade nos seus postos de traballo, non pode acceder á 
vivenda, ten dificultades manifestas para levar a cabo un proxecto vital… 
Esta é a profundidade máxima á que chegan os medios de comunicación 
no tocante á situación sociolaboral da xuventude. Ao raro se evidencia a 
indivisibilidade desta situación coa realidade económica e social: non se 
mostra que estes son síntomas dun modelo de produción determinado que 
provoca o xurdimento dunha clase traballadora que non goza dos dereitos 
garantidos polas normas legais; que nesta realidade existe unha relación 
directa entre sinistralidade laboral, tipo de contrato e idade do traballa-
dor; que, en definitiva, estamos diante dun tipo de crecemento económi-
co baseado nos baixos custos laborais e, polo tanto, nos dereitos e na 
saúde das traballadoras e os traballadores; que, sen lugar a dúbidas, esta 
situación pon en perigo o chamado estado de benestar. 

Porén, a este respecto, os mozos e mozas somos carne de «espe-
ciais» de recheo, cando non hai ningunha outra nova de interese, onde 
se fan sisudas análises nas que, como xa dixemos, se desliga a nosa si-
tuación do contexto socioeconómico onde nos atopamos todos e todas, 
mozos e non mozos. Ás veces estes especiais chegan ata o absurdo, e 
valla como exemplo a creación do concepto mileuristas para, tempo 
despois, desacreditalo e facer valer o «rigor xornalístico» realizando ou-
tro especial no que se fala dunha realidade de oitocentoseuristas ou 
seiscentoseuristas. 
 

RETROALIMENTACIÓN 
 

Pero ¿ata que punto lle afecta á mocidade a visión que dela ofrecen os 
medios de comunicación? Podemos dicir que no nivel sociolóxico, o feito 
de estereotipar a mocidade pode afectar á maneira en que a sociedade a 
percibe. Co tempo, o público acaba por considerar o estereotipo como 
unha realidade e non como unha representación igual ca outra calquera. 
Non cabe dúbida de que os estereotipos favorecen a eficacia dos procesos 
de opinión pública transmitindo asociacións negativas ou positivas sobre o 
grupo estereotipado, neste caso a xuventude. Neste sentido, os medios 
poden chegar a ser especialmente perigosos, ao crear na opinión pública 
a impresión, por exemplo, de que a mocidade é violenta, ao difundir 
arreo acontecementos nos que se relacionan ambas as variables. 

Cómpre dicir que os estereotipos negativos non só afectan a visión 
que os adultos teñen da xuventude, senón incluso o modo de percibíren-
se a si mesmos os mozos e mozas. Así o temos constatado dende CC.OO. 

nun estudo sociolóxico sobre a percepción que da precariedade laboral 
xuvenil ten a mocidade. A través de entrevistas persoais a mozos e mo-
zas que traballaban en condicións precarias, evidenciouse un extremo 
que, polas súas consecuencias, debería converterse na máxima preocu-
pación da nosa sociedade, a naturalización da precariedade. Isto signifi-
ca que os mozos ven como normais situacións laborais que, en moitos 
casos, están fóra da legalidade. No noso estudo constátase que este fei-
to se relaciona, á parte de con outros factores moi importantes, coa 
imaxe que da xuventude dan os medios de comunicación; coma tal o 
feito de que a palabra flexibilidade, un evidente eufemismo, apareza 
sempre ligada ao traballador mozo.  

 
Melchor Roel López é membro da Secretaría da Xuventude do Sindicato 

Nacional de CC.OO. de Galicia. E-mail: mroel@galicia.ccoo.es 


